
“REZERV VA ZAXIRADAGI OFITSERLARNI TAYYORLASH JARAYONIDA TALABALARDA OFITSERLIK 

KASBIGA AXLOQIY-ESTETIK MUNOSABATLARNI SHAKLLANTIRISH MASALALARI” 

Annotatsiya 

Mazkur maqolada ofitserlik kasbiga axloqiy va estetik munosabatlarni shakllantirish masalalari haqida soʻz boradi.  

Kirish. Hammamizga ayonki, taraqqiyotning tamal toshi ham, mamlakatni qudratli, millatni buyuk qiladigan kuch ham bu – 

ilm-fan, taʼlim va tarbiyadir. Ertangi kunimiz, Vatanimizning yorugʻ istiqboli, birinchi navbatda, taʼlim tizimi va farzandlarimizga 

berayotgan tarbiyamiz bilan chambarchas bogʻliq. Buyuk yunon olimi Aristotelning «Vatan taqdirini yoshlar tarbiyasi hal qiladi», 

degan soʻzlari bor. Qarang, bu fikrlar miloddan avval aytilgan. Demak, insoniyat ongli hayot kechira boshlagan davrdan buyon taʼlim 

va tarbiya masalasi, doimo dolzarb ahamiyat kasb etib kelmoqda. 

Maʼlumki, ofitserlik kasbiga axloqiy va estetik munosabatlarni shakllantirish masalalari koʻplab fanlarni oʻrganish obyekti 

boʻlib, “estetika”, “axloqiylik”, “axloq”, “maʼnaviylik”, “axloqiy qadriyatlar”, “estetik qadriyatlar”, “estetik odob”, “axloqiy 

munosabat” kabi ilmiy toifalar tarix, falsafa, sotsiologiya, politologiya, psixologiya, pedagogika va boshqa fanlarning tadqiqot 

predmeti hisoblanadi. 

Pedagogika tajribasida harbiy xizmatchilarning kasbiy faoliyatida axloqiy-estetik munosabatlarni shakllantirish muammolari 

muhim ahamiyatga ega. 

Odatda, Qurolli Kuchlarda va boshqa huquqni muhofaza qilish organlarida ushbu masalalar tarbiya va tarbiyaviy ishlarning 

nazariyasi hamda amaliyoti tahliliga muvofiq koʻrib chiqiladi. 

Kasbiy faoliyatga nisbatan axloqiy-estetik munosabatlarni shakllantirish masalalari harbiy pedagogika va kasbiy pedagogika 

uchun dolzarb hisoblanadi.  

Kasbga axloqiy-estetik munosabatlar inson uchun ahamiyatli boʻlgan subyektlar tomonidan ijobiy baholanadigan va tegishli 

kasbda qoʻllaniladigan moddiy va maʼnaviy voqelikda aks etadi. Ushbu axloqiy-estetik qadriyatlarni taʼlim jarayoniga joriy etish 

muhim ahamiyatga ega. Shaxsning kasbiy ehtiyojlarni toʻgʻri tanlashi va shu oʻrinda axloqiy va estetik qiziqishlarni belgilovchi va 

axloqiy-estetik odobda ayon boʻladigan individual rivojlanish yoʻnalishi ushbu masalaning yechimiga bogʻliq.  

Maʼlumki, har bir inson oʻzi tanlagan kasbga boʻlgan oʻz individual munosabatlariga ega. U kasbning axloqiy va estetik 

jihatlarini baholaydi. Ushbu munosabatlar turli ijtimoiy institutlar taʼsiri ostida vujudga keladi va shakllanadi. Ulardan maktab, 

atrofdagi oʻrtoqlar, oila, oliy oʻquv yurti, mehnat jamoasi, maxalla va x.k.z.  

Maʼlumki, pedagogik amaliyotda inson faoliyati omillari uning ehtiyojlari deb hisoblanadi. Ehtiyojlar oʻz genezisida ikkita 

asosiy bosqichdan oʻtadi. 

Birinchi bosqichda ehtiyojlar yashirin shaklda boʻlib, kasbiy faoliyatining axloqiy-estetik mohiyati toʻgʻrisidagi oʻz 

subyektiv bilimlarini, jamiki atrof haqiqatlari masalalari boʻyicha shaxsdagi mavjud bilimlar bilan solishtirganda eng yaxshisi boʻlib 

chiqadi. Bu solishtirishlar tanlangan kasbdagi axloqiy va estetik ehtiyojlarga erishish vositalarini tanlashda asosiy mezon hisoblanadi. 

Ikkinchi bosqich, oʻz mazmunining amaliy va qoʻllaniladigan tavsifiga ega. Ushbu holatda ofitser kasbiy faoliyatining 

mohiyati, talaba shaxsining oʻqituvchilar, oʻquv yurti, fakultet qoʻmondonligi, sikllar boshliqlari talabani oʻrab turgan jamoa 

madaniy-taʼlimi muhiti taʼsirida shakllanadigan axloqiy-estetik ehtiyojlarini qoniqtirish bilan obyektivlashtiriladi. 

Bundan kelib chiqadiki, talabalarning axloqiy va estetik ehtiyojlarini qondirish harbiy taʼlim tizimida kasbiy tayyorgarlik 

dasturlarini ular tomonidan oʻzlashtirish jarayonida roʻy beradi va axloqiy- estetik kasbiy xulq-atvorida oʻz ifodasini topadi, uning 

asosida ularning tanlagan ofitserlik kasbiga boʻlgan axloqiy-estetik munosabatlari yotadi. 

Professional tarzda rezerv va zaxiradagi ofitserlarni tayyorlash asosan harbiy tayyorgarlik oʻquv markazi va fakultetlarda 

amalga oshiriladi. Ular tanlangan ofitserlik kasbiga talabalarning ijobiy munosabatini shakllantirishga, ushbu muayyan holatda, 

ularning oʻz axloqiy-estetik munosabatlarida axloqiy va estetik qadriyatlarni oʻquv jarayoniga moslashtiradigan madaniy taʼlim 

muhitini yaratishga qaratilgan. Shuning uchun ofitserlik tarkibining kasbiy tayyorgarlik sifatini oshirish maqsadida oʻquv fanlari 



tarkibida axloqiy va estetik qadriyatlar tajribasi mavjudligi hamda ularning axloqiy-estetik rivojlanishi salohiyatini oʻzida mujassam 

etuvchi oliy taʼlim muassasasasi madaniy-taʼlim muhitidagi axloqiy estetik xulq-atvor anʼanalari monitoringini doimo olib borish 

maqsadga muvofiq.  

Talabalarning ofitserlik kasbiga axloqiy-estetik munosabatlarining oʻziga xosligi ularning axloqiy-estetik ongini 

shakllantirishga sezilarli taʼsir etuvchi moddiy, ijtimoiy va maʼnaviy omillar bilan belgilanadi. 

Bir vaqtning oʻzida harbiy tayyorgarlik markazi, fakultetlar talabalarining ofitserlik kasbiga axloqiy-estetik munosabati, 

pedagogik vaziyat sifatida bir tomondan - ofitserlar kasbiy faoliyati faktlariga talabalarning munosabati bilan shartlansa, ikkinchi 

tomondan oʻrnatilgan urf-odatlar va anʼanalarda talabaning harbiy oliy oʻquv yurtida oʻqish jarayonidagi maʼlum oʻquv va xizmat 

vaqtida harakatlarini boshqarishga qaratilgan, qatʼiy belgilangan tizim bilan shartlanadi. 

Ofitserlik kasbining anʼanalari va qadriyatlarida oʻziga xos anʼanaviy sifatlar va jihatlar ajralib turadi, ularda jamiyatning 

ofitserlik kasbiga munosabati shakllanadi. Anʼanaviy xususiyatlar va sifatlarga kelsak, ular odatda muhim tarixiy davrlar, zamonlar 

davomida mustahkamlanib, barcha turdagi qoʻshinlar ofitserlariga xos hamda jamiyatning ofitserlik hamjamiyatiga munosabatini 

shakllanishini belgilab beradi.  

Maqsadga yoʻnaltirilgan tarbiyaviy ishlar jarayonida talabalar ongida hissiyotli, irodaviy, aqliy, erkin ruhiy jarayonlarni 

amalga oshirish hisobiga tegishli ruhiy taʼlim shakllanadi hamda shaxsiy xususiyatlar, kasbiy muhim sifatlar vujudga keladi, oʻzining 

axloqiy va estetik ehtiyojlarini tushunib yetishini taxmin qiluvchi oʻz yoʻnalishi shakllanadi, unda sekin-asta eʼtiqodga aylanadigan 

kasbiy qiziqishlar paydo boʻladi, keyinchalik shaxs uchun kasbiy ideallar va yoʻnalishni yaratadi. Bularning barchasi kasbga boʻlgan 

munosabatning shakllanishiga asos boʻluvchi shaxsiy faollik asosi hisoblanadi va u muomalada, xulq-atvorda tashqaridan koʻrinadi 

Pedagogik faoliyat tajribasi shundan dalolat beradiki, rivojlangan axloqiy-estetik sifatlarga ega boʻlgan rezervdagi va 

zaxiradagi ofitserlar tarkibini tayyorlash masalalarini muvaffaqiyatli yechish, birinchi navbatda ularni kasbiy-psixologik tanlash 

sifatiga bogʻliq. 

Yoshlarni harbiy taʼlim muassasasiga kirishga qiziqtiruvchi asosiy omil oila hisoblanadi. Afsuski oʻqishga kiruvchilarning 

kamchiligi ofitserlik kasbini axloqiylik, harbiy jasorat va sharaf, vatanparvarlik namunasi deb hisoblashadi. Boshqa sabablar ham 

bor: talab etiluvchi kasb, jismoniy mukammallikning rivojlanishi, imtiyoz va bonuslarga ega boʻlish, harbiy formaning chiroyliligi, 

keyingi hayotda ustuvorlikka ega boʻlish, moddiy ehtiyojlarni qondirish. 

Bunda oʻqishga kirayotganlarning individual-psixologik sifatlarini tekshirish boʻyicha oʻtkazilgan tekshiruv natijalari 

ularning koʻpchiligida ehtiyojiy qiziqishlar, egoistik qarashlar ustunligini, sardorlik sifatining yetarli rivojlanmaganini koʻrsatadi.  

Shu bilan birga, talabalarda ofitserlik kasbiga nisbatan axloqiy-estetik munosabatlarning shakllanishi uchun harbiy oʻquv 

markazlarida, fakultetlarda yaratiladigan taʼlim muhiti muhim rol oʻynaydi.  

Talaba har qanday holatda yashash baxtiga ega boʻlgan dunyo haqida tayyor bilimlarni bilib va undan ham koʻproq, 

tanlangan ofitserlik kasbi xususiyatlarini bilib tugʻilmaydi. Bularning barchasini u turli xil faoliyat jarayonida, oilada, maktabda, 

harbiy oʻquv yurtida egallaydi. 

Talabalarning ofitserlik kasbiga axloqiy-estetik munosabatlarining shakllanish jarayoni axloqiy-estetik kasbiy bilim va 

tushunchalarga, qadriyatlarga va gʻoyalarga ega boʻlishni, shakllangan axloqiy norma va estetik sifatlarni, axloqiy–estetik kasbiy 

xulq-atvorni oʻz ichiga oluvchi talabalar axloqiy-estetik dunyoqarashini rivojlantirishdan iborat, shaxs va jamiyatning axloqiy va 

estetik rivojlanishini taʼminlash xususiyatini aks ettiruvchi ofitserlik anʼanalarini yetkazish; axloqiy-estetik sifatlar rivojlanishini 

taxmin qiluvchi xizmat faoliyatini bajarishni, hamda axloqiy-estetik xulq-atvorga taʼsirni oʻz ichiga oladi.  

Asosiy taʼlim dasturlarini oʻzlashtirish jarayonida olingan bilim va tushunchalar Qurolli Kuchlarda ofitserlik kasbiga axloqiy-

estetik munosabatlarni rivojlantirishda muhim omil hisoblanadi, shakllangan munosabat axloqiy-estetik harakatlarda va ofitserning 

kasbiy xulq-atvorida koʻrinadi.  

Shaxsni oʻrganish tahlili shundan dalolat beradiki, inson shaxsiyati bir qator qadriyatlarni birlashtiradi, ular orasida: biogen, 

sotsiogen, psixogen. Shu munosabat bilan talabalarning ofitserlik kasbiga axloqiy va estetik munosabati psixogen darajada 

shakllanib, qiziqishlar va his-tuygʻular shaklida ijtimoiy munosabat sifatida namoyon boʻlishi aniqlandi. Ushbu sabablar va his-

tuygʻular orqali talabalarda axloqiy va estetik yoʻnalishlar shakllanadi, bu esa ofitserlik kasbiga nisbatan axloqiy-estetik 

munosabatning u yoki bu turini belgilaydi. 

Talabalarning ofitserlik kasbiga axloqiy va estetik munosabatini shakllantirish, ularning ofitserlik kasbining axloqiy va 

estetik tomoniga nisbatan psixologik moyilligini aniqlashga qaratilgan ijtimoiy munosabatlar shaklida ifodalanishi mumkin. Chunki 

bu moyilliklar amalda ofitserning haqiqiy axloqiy-estetik xulq-atvoridan oldin boʻladi, ularning rivojlanishi talabaning shaxsiy va 

kasbiy axloqiy-estetik qadriyatlarni, tanlangan kasb ideallarini idrok etish orqali amalga oshiriladi. 

Bundan kelib chiqib shuni aniqlash mumkinki, talabalarning ofitser sifatida axloqiy va estetik faoliyatiga maqsadli 

qiziqishlarini rivojlantirish qiziqish ehtiyojlarning paydo boʻlishini ragʻbatlantiradi, bu esa oʻz navbatida tushunib yetish jarayonida 

talabalar ongida mustahkamlanadi, doimiy ravishda barqarorlik belgilariga ega boʻladi. Tajriba shuni koʻrsatadiki, bu barqarorlik 

belgilariga ega boʻlgan ehtiyoj talabalarning boʻlajak ofitser shaxsining axloqiy va estetik xulq-atvorini belgilaydigan ofitserlik 

kasbiga axloqiy-estetik munosabatini shakllantirish uchun asos yaratadi. 

Axloqiy va estetik ehtiyojlar, qiziqishlar, istaklar, ideallar va eʼtiqodlar umumlashib boʻlajak ofitser shaxsiyatining 

yoʻnalishini tashkil etadi, bunda ofitserlik kasbiga axloqiy va estetik munosabat uning barqarorligini taʼminlash uchun asos 

hisoblanadi. Oʻz navbatida talabalarda shakllangan ofitserlik kasbiga axloqiy va estetik munosabatning oʻzi kasbiy qiziqish boʻlib, u 

talabalarning shaxsiy va kasbiy tanlovi natijasidagi harakatlari, butun xatti-harakatlarining axloqiy va estetik mazmunini belgilaydi. 

Talabalarning ofitserlik kasbiga axloqiy va estetik munosabatini shakllantirish usullari quyidagi guruhlarni oʻz ichiga oladi: 

- birinchidan, bu meʼyoriy tavsifga ega boʻlgan usullar: ularga maqsad va vazifalarni belgilash, qarorlar, buyruqlar, 

farmoyishlarni shakllantirish va qabul qilish kiradi; 

- ikkinchidan, ijro xarakteriga ega boʻlgan usullar: ularga rahbar va pedagogik tarkibni tanlash, joylashtirishning 

umumlashgan usullari, ular oʻrtasida majburiyatlarni taqsimlash choralari, shuningdek maʼlum bir talabalar jamoasida tarbiyaviy 

ishning xususiyatlari toʻgʻrisida yoʻriqnomalarni oʻtkazish kiradi; 

- uchinchidan, bu maqsadli munosabatlarni aniqlash usullari boʻlib, ular yordamida atrof-muhit va qonunchilik 

maʼlumotlarini oʻrganish, talabalar taʼlimining oraliq natijalarini tekshirish, tahlil qilish asosida istiqbolli hamda yaqin maqsadlarni 

belgilash vazifalari hal qilinadi, ilgʻor pedagogik faoliyat tajribasini umumlashtirish va yoyish boʻyicha tadbirlarni amalga oshirish; 

- toʻrtinchidan, bular istiqbol yoʻnalishining usullari boʻlib, ular ekstrapolyatsiya, modellashtirish va rejalashtirish usullari 

tizimidan foydalanishni nazarda tutadi; 



- beshinchidan, bular muayyan talablar qoʻyadigan uslublardan, ish faoliyatini baholashni tashkil etuvchi uslublardan va oʻz-

oʻzini baholashga turtki boʻlgan usullardan, munozarali fikr almashish, turli maslahat va takliflar shakllantirish asosidagi usullardan 

foydalanadigan tuzatish usullari guruhlari; 

- oltinchidan, ragʻbatlantiruvchi xarakterdagi usullar tizimi, jumladan jamoatchilik fikrini tashkil etish va yetkazish, tanqid va 

oʻz-oʻzini tanqid qilish, ragʻbatlantirish va majburlash usullari va boshqalarni oʻz ichiga oladi; 

Taklif etilganlar bilan bir qatorda talabalarning ofitserlik kasbiga axloqiy va estetik munosabatlarini shakllantirish jarayonini 

tashkil etishda umumiy pedagogik usullar tizimidan foydalanish mumkin, ularga ishontirish, majburlash, mashqlar, misollar, 

shuningdek alohida didaktik usullar kiradi. Ular orasida tushuntirish, muhokama qilish, koʻrsatish, mustaqil ish uslublari va 

boshqalar. 

Xulosa va takliflar. Xulosa sifatida taʼkidlash mumkinki, ofitserlik kasbiga munosabat (eng umumlashtirilgan maʼnoda) 

tasavvurda - bu professional xizmat vazifasini bajarish uchun zarur boʻlgan mahorat, bilim va koʻnikmalarni oʻzlashtirish uchun 

zarur gʻoyalar va tajribaning kasbiy yoʻnaltirilishi, oʻz professional qarashlari nuqtayi nazaridan idrok etiladigan, inson tomonidan 

kasbiy faoliyat aniq turining alohida xususiyatlarini oʻzlashtirilishi asosida shakllangan shaxsning kasbiy yoʻnalishidan iborat. 

Harbiy taʼlim muassasalarida rezerv va zaxiradagi ofitserlarni tayyorlash jarayonida talabalarda ofitserlik kasbiga axloqiy-

estetik munosabatlarni shakllantirishda asosiy eʼtibor quyidagilarga qaratilishi maqsadga muvofiq boʻladi: 

Birinchidan, talabalarning ofitserlik kasbiga axloqiy va estetik munosabatini shakllantirish maqsadida oliy oʻquv yurtlarida 

targʻibot va tashviqot ishlarini yuksak saviyada tashkillashtirish. 

Ikkinchidan, harbiy tayyorgarlik oʻquv markazi va fakultetlarga oʻqishga kirayotgan talabalarning ehtiyojiy qiziqishlarini, 

qarashlar ustunligini, sardorlik sifatining mavjudligi va rivojlanganligini tekshirish hamda ularning ofitserlik kasbining axloqiy va 

estetik jihatiga nisbatan psixologik moyilligini aniqlash maqsadida tanlovga ushbu masalarni aniqlashtirishga qaratilgan psixologik 

test sinovlarini kiritish. 

Uchinchidan, oʻqitilayotgan gumanitar, kasbiy fanlardagi mavjud axloqiy-estetik imkoniyatlarni aniqlash va 

dolzarblashtirish. Yaʼni mashgʻulotlarni qiziqarli, mazmunli oʻtilishini taʼminlash. Talabalarda harbiy qismlarga tashriflar, harbiy 

toʻgaraklar, oʻyinlar tashkillashtirish orqali kasbga nisbatan axloqiy-estetik qiziqishlar va koʻnikmalarni rivojlantirish. 

